
     Sior barba che fredo!

Daniel no te credo,

Son tuto indurio

Ma l'estro, ma el Dio,

Sior barba crepemo

Sempiezzi! ghe semo.

Ghe semo Daniel:

Che zorno improviso!

Che lucido ciel

Che incanto che Eliso!

Da ti gh'è la stua

Qua invece se sua.

     Da ti no gh'è odori

Che in qualche piter,

Quà l'erbe, quà i fiori

Se suna a piacer,

Da ti giazzo in strada,

Quà basta velada.

     Quà un zefiro eterno

Gà in cielo l'inverno,

Quà supia chi ariva

La tromba, o la piva,

Chi loda Laureta

Chi Nene, chi Beta.

     Quà i primi spiantai

No sente i so guai

I par nel bombaso.

Le rime xè pronte

E Pindo e Parnaso

Se chiama sto monte.

